Çулла. Кун таврăннă çеç-ха. Хĕвел, уяра пулас, кăшт тĕтреленет, çапах та витерсе пăхать.
Пĕр салтак мăн çул çинчен пăрăнса вăрман хĕррипе пĕчĕк ял еннелле утрĕ. Салтак çамрăк-ха. Янахĕ-пичĕ те сухалсăр, мăйăхсăр. Кĕлетки яшт кăна. Çийĕнче – салтак тумĕ: погонлă гимнастерка, галифе, атă. Салтак вăраххăн çеç «шухăш уттипе» утать.
Ку вăл – Коля... Унăн – хăйĕн кун-çулĕ, хуйхи-суйхи... 
Çамрăклах çара кайнă. Вара çапăçусене кĕнĕ. Унтан тăшман ункине лекнĕ. Кайран партизанра çапăçнă. Кун хыççăн тыткăнра асапланнă. Юлашкинчен – Çĕнтерӳ хыççăн – ирĕке тухнă, анчах Кольăсене йăпăр-япăрах киле ямарĕç, кăçал тин акă Хĕрлĕ Çăлтăр орденĕ парсах ăсатрĕç...
...Акă ĕнтĕ тӳперен утă уйăхĕн хĕвелĕ шăратса пăхать.
[bookmark: _GoBack]Умра çуралнă ен, тăван ен. Кунта хĕвелĕ те ăшăрах, çилĕ те çепĕçрех, ачашрах. Кунсăр пуçне тата кашни çырма-çатран ачалăхпа çыхăннă темĕнле кĕвви-çемми пур. Кашни кукăр, тӳпем, лапам, уй-улăх, ĕшне-ката темĕнле хăйне çеç тивĕçлĕ, ăна курсан çеç хускалакан уйрăм туйăм вăратать чун-чĕрере. 
Ю. Скворцов. Уках хурăнĕ

